
 
Anvid a messadi pigl tarvaschegns da la Muntogna da Schons 

 
Data : verdergis, igls 27 d’october 2023 
Tains : 20.00 uras 
Liac : scola Donat 
 
Tractandas :  
 

1. Bagnvagnieu tras igl president ad elecziùn digls/da las dumbravuschs 
2. Protocol digl tarvaschegns digl 2 da fanadur 2023 
3. Vendita taragn da biagear agl quartier « Orta », Lon 

a) Presentaziùn a discusiùn 
b) Aprovaziùn 

4. Cumpra da la parzela 4058 «Custànzas», Donat 
a) Presentaziùn a discusiùn 
b) Aprovaziùn 

5. Cuntract da lucaziùn stizùn Maton 
a) Presentaziùn da discusiùn 
b)  Aprovaziùn 

6. Preventiv 2024 
a)  Presentaziùn a discusiùn 
b)  Aprovaziùn 

7. Definiziùn digl pe da taglias 2024 
8. Elecziùn perioda d’ufezi 01.01.2024-31.12.2026 
9. Comunicaziùns da la suprastànza 
10. Varia 

 
 

Stimadas votàntas, stimos votànts 
 
La suprastànza digl vaschinadi Muntogna da Schons preschainta a Vus igl messadi a las 
dumondas inoltradas partutgànt las tractandas numnadas. 
 
 
 
 
 
Tractanda 3: Vendita taragn da biagear agl quartier « Orta », Lon 
Igls architects Julia Meierhans a Tino Haller vutan vagnir a star sen la Muntogna da Schons a biagear 
egna tgea. An la zona Orta se Lon ân els cato egna parzela adatada. La suprastànza a examino igl 
giavisch da fabrica a valito quel positiv. La parzela 2172 satgata pigl mumaint an mutaziùn. An tut â la 
parzela 560 m2 a de vagnir vandida par 98'000 fràncs. La parzela vean vandida cun l’obligaziùn da 
surbiagear ella, scha quegl e betga igl cas datigl egn dretg da recumpra. 
 
La suprastànza dumonda d’apruvar la vendita da la parzela 2172, Orta a Lon. 

 
Tractanda 4: Cumpra da la parzela 4058 « Custànzas », Donat 
Igl KRL (Kommunales Räumliches Leitbild) da la Muntogna da Schons â valito la zona Custànzas sco 
zona da svilup par vagnir duvrada an futur sco zona da domizil. An la colavuraziùn an conex cugl KRL 
e la suprastànza vagnida cunfirmada an quella tenuta sco ear la proposta da cumpra antras igl 
vaschinadi. La zona Custànzas vean introdutgeada an etapas an la zona da biagear. Hermann Nicca 
sco proprietari vut vender la parzela 4058 ad â amparo suainter sch’igl vaschinadi vut far egna oferta. 
La cumpra da la parzela simplifitgescha agl vaschinadi da midar la zona sco ear da vender taragn par 
biagear. La parzela â 476 m2 taragn da biagear a 2292 m2 taragn d’agricultura. Igl prezi da cumpra e 
150 fràncs pigl taragn da biagear a 30 fràncs pigl taragn d’agricultura, total 140'160 fràncs.  

La suprastànza dumonda d’apruvar la cumpra da la parzela 4058, Custànzas a Donat. 

Tractanda 5 : Cuntract da lucaziùn stizùn Maton 

La Volg AG less egn far egn nov cuntract da locaziùn par la stizùn digl Volg se Maton cugl vaschinadi 
Muntogna da Schons. 
La stizùn se Maton e da grànda impurtànza par la Muntogna sura. Igls abitànts a las abitàntas san 
cumprar aint igls miezs da mintga gi sainza stuer ir or val. Gest par gleid viglia near betga schi mobila 
e quegl fetg impurtànt. Igls davos ons dantànt â igl volg se Maton betga savieu far egn gudogn. Schon 
igl vaschinadi da Maton a gieu surprieu igls defizits da la stizùn.  
 
Agl raport da fusiùn vean explizit numno c’igl nov vaschinadi Muntogna da Schons degi suprender 
anavànt la finanziaziùn da la suma restànta digl Volg a Maton. 
Avànt egn on e la stizùn vagnida renovada. Igls custs d’investiziùn ( 70'000 fràncs) sto igl vaschinadi 
pajear anavos a la Volg AG  igls proxims 10 ons. Quels vignan mess an quent anzemen cugl defizit. 
Digls 2022 eara igl defizit 5'500 fràncs. 
Savund contract sto la Volg AG betga pajear egn tgains par la stizùn. Quella vean messa a disposiziùn 
par 5 ons cun l’opziùn da prolungar igl cuntract par 5 ons. Igl cuntract vean preschanto agl 
tarvaschegns.  
La suprastànta fa quent cun egn defizit da 15'000 fràncs igls proxims ons. An quels e l’amortisaziùn  
ear schon risguardada. 
 
La suprastànza â cuntraho igl cuntract cun la Volg AG a dumonda d’apruvar igl nov cuntract da 
lucaziùn par la stizùn se Maton. 
 
Tractanda 6 : Preventiv 2024 
Igl preventiv 2024 sabasa sen la constituziùn comunala ad e vagnieu discuto an la sasida da 

suprastànza digls 2 d’october 2023.  

Igl preventiv digl quent economic, mussa sei sen basa d’egn pe da taglias da 100%, custs a gudogns 

totals da prest 3.3 miliùns. Igl preventiv seara cun egn defizit da Fr. 37’920. La atgna finanziaziùn (mieds 

cuntanschieus sez) prognostizada munta ad egna suma da 50’180 fràncs. 

Igl preventiv digl quent d’investiziùns fa quent cun investiziùns da 2.9 miliùns fràncs. Las expensas 

vignan fatgas par la sanaziùn digl provedimaint d’aua digl anteriur vaschinadi da Lon sco par la sanaziùn 

da la tgea da scola a Donat. 

Igl preventiv mussa sei or da las investiziùns egn defizit da finaziaziùn da sur 2.8 miliùns fràncs. Quel 

san ign tschifar sei cun facultad existainta. 

 
La suprastànza dumonda d’apruvar igl preventiv 2024. 
 
Tractanda 7. Definiziùn digl pe da taglias 2024 
La suprastànza digl vaschinadi Muntogna da Schons dumonda da laschar igl pe da taglias pigls 2024 
sen 100% da las taglias cantunalas. 

Tractanda 8. Elecziùns 
 

a) President da vischnànca 
Igl president da vischnànca an funcziùn, Marco Dolf, Vargistagn â demissiuno sen la fegn da 
la perioda d’ufezi, igls 31.12.2023. 
Tocen ussa en dischlaschevlameing betga vagnieu fatgas propostas par l’elecziùn d’egn nov 
president. La suprastànza â contacto difaraintas parsùnas ad â amparo sch’ellas fussan betga 
interessadas ve d’egna candidatura, dantànt sainza suczess. La suprastànza spetga anavànt 
sen propostas pigl presidi da vischnànca. 

              Marco Dolf dat bugent infurmaziùns davart igl pensum a las leztgas digl president da   
 vischnànca. 
 

b) Suprastànza  
 
Marcel Cantieni, Donat â demissiuno pigls 31.12.2023. 
Igls ulteriurs suprastànts comunals Roman Hassler, Donat, Beni Dolf, Maton ad Andreas 
Simonett, Lon sametan a disposiziùn par egna ulteriura perioda d’ufezi. 
Tocen la publicaziùn digl messadi en betga vagnidas inoltradas propostas d’elecziùn. Nus 
suplitgagn la populaziùn urgiantameing da far propostas. Natiralmeing san ign far propostas 
ear ànc la sera da tarvaschegns. 
 

c) GPK, cumissiùn da gestiùn 
Armon Cantieni Donat, Carola Derungs, Donat a Magnasch Michael, Vargistagn sametan a 
disposiziùn par egna ulteriura perioda d’ufezi.  
 

 
 
 
Suainter igl tarvaschegns porscha igl vaschinadi anzatge da bever. 
 
Or da motivs ecologics desista la suprastànza da tarmeter igl preventiv 2024 an furma da pulpier. Quel 
e publitgieu sen la pagina d’internet digl vaschinadi www.mdschons.ch a sa vagnir consulto sen canzleia 
a Farden. 
 
 
Donat, 16.10.2023     La suprastànza Muntogna da Schons 

http://www.mdschons.ch/

